
PREDSJEDAVAJUĆI

Da li predstavnici komisija žele ukratko obrazložiti stavove komisija? Gospodin Plančić, izvolite. 
IBRAHIM PLANČIĆ

Zahvaljujem gospodine Radišiću.  S obzirom da sam ja mislio, dakle, da u onom prvom mom izlasku kažem, pa mi niste dozvolili, evo ja ću, onaj, ispred Komisije za obrazovanje, nauku, kulturu i sport da iznesem ovaj stav. Vi ste dobili u pisanom obliku. Dakle, ja ću isčitati ono što ja imam. Dakle, pogriješeno je i u ovom Zakonu stoji Zakon o osnovnoj školi, pa će to trebati, onaj, popraviti. Dakle, Komisija je razmatrala ovaj Zakon na 22. sjednici održanoj 24.03.2014. godine i pod tačkom 2. razmatrala je Nacrt Zakona o dopunama Zakona o srednjoj školi. Nakon završenog razmatranja Nacrta Zakona o dopunama Zakona o srednjoj školi Komisija je sa 3 glasa „za“ i sa jednim glasom „uzdržan“, od četiri prisutnih,.... evo kolegica Janja je objasnila  razlog ne ... ne prisustva ovoj Komisija, podržala, dakle, navedeni Nacrt Zakona, te predložila Skupštini Kantona da isti prihvati i uputi u javnu raspravu u trajanju  od 20 dana na način da Nacrt Zakona bude dostupan svim zainteresovanim subjektima, te da se pozovu svi zainteresovani subjekti da dostave obrađivaču Zakona, Ministarstvu za obrazovanje, nauku, kulturu i sport, primjedbe i sugestije na navedeni Nacrt Zakona. Zahvaljujem.
PREDSJEDAVAJUĆI

Hvala kolegi Plančiću što je saopštio stav u ime Komisije. Otvaram raspravu po ovoj tačci dnevnog reda. Ko želi učestvovati? Poslanik Ramo Pivić i poslanik Senaid ... Senad Karavdić.
RAMO PIVIĆ

Kolege zastupnici, sve vas srdačno pozdravljam. Evo ja sam izaš’o, javlj’o sam se na prethodnoj tačci, očito nisu primjetili iz radnog Predsjedništva, ali nisam zamjerio pošto sam smatr’o radi se o istim prijedlozima zakona za osnovnu i za srednju školu, znači izmj ... Pa, evo, koristim sada priliku da kratko prokomentarišem navedenu Inicijativu, odnosno Nacrt predloženog Zakona. Znak ... U suštini podržavam depolitizaciju bilo kojih institucija, u ovom slučaju obrazovanja. Ali koju depolitizaciju? Onu nakaradnu politizaciju koja ne vodi računa o tome da se da napredak i unaprijedi rad i kvaliteta u ovom slučaju obrazovanja i obrazovnih institucija?!. Žalosno je da ovdje od predstavnika, izuzev gospodina Radišića koji je na kraju iznio jednim dijelom stav, ovaj, da se govori o depolitizaciji, a da niko ne govori o tome da li treba predložiti kvalitetan kadar, odnosno osobu koja će dobro i kvalitetno voditi naše škole. Svi smo i cijelo vrijeme ovdje diskutovali, sluš’o sam diskusiju o tome da li je to pozitivno ili negativno. Moje je mišljenje da u ovom slučaju, znači ne radi se ni o kakvom značajnom, znači, napretku kad imamo situaciju da direktore bira Školski odbor, a iste imenuje Vlada Zeničko-dobojskog kantona, odnosno ministar koji jest politički, čiji su školski odbori dobrim dijelom politički obojeni. Kad direktor u osnovnim i srednjim školama nema pravo zapošljavanja nego to radi, znači, Upravni odbor i komisije. Mislim da je bilo kvalitetnije i bolje rješenje da smo donijeli kodeks ponašanja i direktora i nastavnika unutar osnovnih i srednjih škola u kojima se zabranjuje bilo kakvo političko djelovanje dok obnašaju dužnost odnosno u okviru škole, a ne donošenje ovakvog parcijalnog dijela koji ustvari je samo populistički nastup određenih pojedinaca koji žele prikupiti političke poene pred ova ... nastojeće izbore, odnosno, po meni je ovo više izborni zakon nego konkretan slučaj u rješavanju problema. Ja sam i na sjednici Zakonodavno-pravne komisije bio suzdržan i zato sam suzdržan danas ovdje na ... na Nacrtu ovoga Zakona iz razloga kako sam to naveo i u formi kad je bila ovo Inicijativa da se dobrim dijelom ulazi u kršenje, znači, Ustava i Deklaracija o ljudskim pravima koje je Ustav Bosne i Hercegovine preuzeo kao sastavni dio i smatram da ćemo imati za posljedicu kao što imamo i kolektivne ugovore da će pojedinci odnosno osobe koje jesu politički ... članovi političke ... određenih političkih partija. Što ne mora značiti da je to negativno jer smo i mi svi po ... članovi političkih partija ovdje koji sjedimo i imamo ljude koji obnašaju takođe poz ... pozicije u javnim ustanovama, ali su članovi skupština ili su pripadnici određenih političkih partija, pa čak i visokopozicionirani. S toga, smatram da bi bilo kvalitetnije i korektnije da smo išli, znači, u donošenje kodeksa ponašanja i kvalitetne izmjene zakona, znači, ne samo u ovome dijelu nego da napravimo stručnu komisiju koja će ići u izmjenu kompletnog zakona o osnovnom i srednjem obrazovanju, pa čak i u visokom obrazovanju da se pokuša vidjet’ šta se to može napraviti kako bi dobili što kvalitetnije obrazovanje, a time spriječili politizaciju ... politizaciju koja ide odavde, nekad i iz ove Skupštine a i iz određenih političkih partija. Toliko. Zahvaljujem.
PREDSJEDAVAJUĆI

Hvala poslaniku i izvinjavam se što nisam zapazio, nije bilo namjerno. Poslanik Senad Karavdić, izvolite. 

SENAD KARAVDIĆ

Otprilike slična diskusija će biti kao kod kolege Rame. Ovdje je neko spomenuo da je ovo samo jedan mali prvi korak, početni, slažem se da je to tako, ali je pitanje gdje je kraj?. Ja bih to postavio pitanje. Dakle, ako krenemo od direktora, onda se postavlja pitanje kako njega može birati Školski odbor u kome nema nikakvih ograničenja, kako ga može predlagati ako u tom školskom odboru može sjediti predsjednik jedne političke partije, a na kraju krajeva, nakon odluke prijedloga školskog odbora odluku donosi Ministarstvo koje je čisto politički obojeno, jel’, koje je eksponent određene politike. Ministar obrazovanja je isto politički eksponent jedan. Znači, pripadnik određene političke opcije. Zaista se postavlja pitanje gdje je kraj. Ovo kada govorim o funkcijama, nemojte ništa gledati lično, gledajte to čisto kao institucionalnu funkciju, znači, direktor, ministar, itd. Pitanje je zaista gdje ćemo završiti sa ovom Inicijativom. Znači, ako ograničimo da nam se direktori ne mogu baviti političkim radom, ne mogu se baviti članovi školskog odbora, ne može se profesori, nastavnici. Evo da se uhvatim i ove osnovne škole, ista je, znači, diskusija, pošto se radi o istim prijedlozima. Pitanje je ko će nas na kraju ostat’ bavit’ politikom? Ako uzmemo segment školstva, pa ćemo onda preći na segment zdravstva, pa će neko uzeti drugu oblast, pa ćemo ući u kulturu, pa ćemo ući u privredu, pa ćemo itd., itd. Na kraju ćemo dovest se u situaciju da se politikom neće moći baviti niko, a tako je životna i svi.., ovaj, zavisimo od politike, naši životi zavise od politike, htjeli mi to ili ne. Dakle, vrlo je ... vrlo je..... Inicijativa ovako evo zagolicala i javnost i ovdje nas, sve ovdje prisutne i nemamo svi odgovor. Svi govorimo da je to dobar pomak, da je to dobra priča i čini mi se da je to samo priča. Dakle, i ja sam u prvo vrijeme bio oduševljen ovom Inicijativom. Čak sam postavio i jedno poslaničko pitanje i razgovarao s ministrom Trifunovićem kada će doći na red ova Inicijativa, htijući da zaista, onaj, napravimo tu neke norme ponašanja. Međutim, one moraju zavisiti od samih ljudi koje se biraju na ta mjesta. Mislim da ... da je stvar izbora da li je taj čovjek moralan, da li je sposoban za obavljanje onoga za šta se kandiduje. Druga dilema mi je ovo ugrožavanje osnovnih ljudskih prava i ustavnih prava. Dakle, mi nekome odmah nalažemo da se odrekne tih prava. Čim ga uslovljavamo time da on piše pisanu izjavu da se ne može pojaviti na nekom političkom skupu, ne može prisustvovati itd., mi smo mu ograničili pravo, indirektno, da on bude biran. Kako će se on pojaviti na listi za bilo koje mjesto u zakonodavnom tijelu ili u nekom ... za neko izvršno tijelo za načelnika, ako neće prisustvovati političkim skupovima, ako neće imati neku svoju političku viziju, ponuditi nešto. Dakle, vrlo je škakljivo pitanje. Ja ću zbog toga biti uzdržan i na ovoj tačci dnevnog reda, jer zaista nemam prave odgovore. Hvala. 
PREDSJEDAVAJUĆI

Hvala. Izvolite, replika poslanik Adnan Jupić. Je li replika, izvinjavam se? E izvolite. 
ADNAN JUPIĆ

Ma, ja, ja sam mislio da ne izlazim pošto je ista tačka dnevnog reda, ali ne mogu ostati, ovaj, sjediti slušajući neke stvari. Pita gospodin Karavdić đe je kraj, gdje je kraj. Kraj je, znači, tamo gdje ... direktori primaju na posao ovako kako primaju ovi danas, gdje profesori šikaniraju učenike tražeći od njih da prave, da glasaju za određene političke opcije. Kraj je tu. Kraj je vrlo blizu. Ja znam da će određene stvari bilo kakve promjene jednom manjem broju ljudi odgovarati i da će oni grčevito braniti ta prava. Vi kad čovjeku oduzmete nešto što je dobio, ako je to dobio u skladu sa zakonom, on se ne buni puno. Zašto? Pa, zna da će to sutra povratiti nazad. Kad nekom ukidate neku priviligiju ... privilegiju, on se grčevito bori da je zadrži po svaku, po svaku cijenu. Nije li kršenje Ustava i ako neko dobija posao preko reda? Sve urađeno u skladu sa zakonom. Ostavljaju se mogućnosti da pojedini rukovodioci svoj ... svoje impresije ostavljaju i boduju na taj način, sve u skladu sa zakonima kako je ovdje donešeno, ne može se pera odbit’ nikome, ali ima i moralnih zakona, ima moralnih razloga. Pozivanje na Ustav mislio sam prešutiti, ali mi smo imali, sjećate se vi vrlo dobro, ovdje elemente žestokog kršenja istoga Ustava kad smo poništavali Zakon o izvršnom postupku i 5% odluku Ustavnog suda i ja ovdje upozorio da svako onaj ko glasa krši Ustav i tražio od vas da pojedinačno glasate i to stoji u stenogramu. Znali ste da kršite Ustav i kršili ste ga. 
PREDSJEDAVAJUĆI

Doktore, u okviru ste replike.

ADNAN JUPIĆ

U okviru sam replike, repliciram jer je bio spomenut Ustav i u tom smislu i repliciram. Apsolutno nisam za kršenje Ustava. Neće meni niko sa ove govornice objašnjavati šta je Ustav, šta nije. Imaju zakonodavno-pravne komisije, imaju ljudi koji su plaćeni za to, imaju ljudi koji će staviti svoj pečat i potpis. Sve što bude za razliku od onih koji su tada Ustav kršili, a sada se pozivaju na njega, ja sam spremam da svako argumentovano potpisano rješenje, sve ono što ... što bude imalo pečat i potpis i bude ukazivalo da je kršenje Ustava, ja to neću podržati. Ja neću stojati iza toga, ali Ustav i zakon to se ne dokazuju sa ove govornice. Ima načina da se to dokaže i mislim da mi trebamo konačno ... konačno ... Razumijem apsolutno, mislim da je diskusije ... da diskusije treba, ponovo se samo vraćam na ono žao mi je što nisam čuo ni jedan kontra argument šta u ovom ne valja. Jedino što neko misli da je malo veći iskorak, neko malo manji. Ni jedne kontra diskusije. Ovo je Nacrt. Ovdje smo trebali govoriti o tome kako ovo poboljšati, urediti malo dodatno. Imat ćemo javnu raspravu, a i spominjanje politikanstva, da neko hoće političke poene je upravo politikanstvo. Znači, izlazak za govornicu kad pričamo o formi nacrta jednog zakona, pozivat se na politikanstvo je čisto politikanstvo, a znamo, zna veliki broj stanovništva Zeničko-dobojskog kantona, u kakvoj situaciji živi, kako mu je i da li je ovo što mi tražimo uredu ili nije uz apsolutno pravo svih onih koji su trenutno privilegovani da to brane. 
PREDSJEDAVAJUĆI

Izvolite, replika Senad Karavdić.

SENAD KARAVDIĆ

Nisam shvatio da je ovo sve upućeno meni. Ako jest, morat ću malo duže replicirati, jer ste Vi ovdje mnogo toga uzeli u obzir što ja nisam govorio. Neću dijalog, ali hoću da repliciram na ono što ste spomenuli kad sam ja spomenuo Ustav. Ja nisam ovdje ni tumačio Ustav nit’ sam za to nadležan kao ni Vi, ali ste dire ... rekao sam indirektno ste doveli ljude u priliku da se odreknu svog ustavnog prava da budu birani. Dakle, tražite pisani potpis da ne žele učestvovati u ... biti prisutni na određenim skupovima. Dakle, to je ... to je stvar tih ljudi hoće li to uraditi ili ne. Niste ih Vi prisilili. Njihova je stvar dobre volje. O tome sam govorio, ali mislim da ne morate meni upućivati te priče o Ustavu. Ja sam ovdje u par puta ukazivao na narušavanje Ustava prilikom biranja, evo da kažemo, predsjedavajućeg Skupštine kada je narušen Ustav, je li tako?
PREDSJEDAVAJUĆI

Nije dokazano.

SENAD KARAVDIĆ

Zatim, ... pa, eto to je moje mišljenje, ali treba ga ispitat’ na Ustavnom sudu, pa smo imali pitanja o koncesijama kada sam ja isto ukazao da je narušen Ustav, pa je i premijer Plevljak podnio jedan zahtjev Ustavnom sudu gdje je došlo presuda da je na ... narušen. Tako da na moju adresu ne morate to upućivat’. Znači, iznio sam dileme zbog kojih ću biti uzdržan. Nisam rekao da sam protiv. Nisam rekao da ne valja. Postavio sam pitanja na koja sam od Vas tražio eto odgovor kao podnosioca Inicijative i ni na jedno nisam dobio odgovor. 
PREDSJEDAVAJUĆI

Molit ću vas malo pažnje.

SENAD KARAVDIĆ

I htio bih samo pitati gospodina koji me snima po kom osnovu me ovdje snima kada mi imamo televiziju koja zvanično ovo prenosi i da li je dozvoljeno?

PREDSJEDAVAJUĆI

Dozvoljeno je.

SENAD KARAVDIĆ

Ne znam o kome se radi, ovaj. Mislim da bi trebao imati neko odobrenje da me snima ... 

PREDSJEDAVAJUĆI

Sjednice Skupštine Kantona su javne, prema tome ...

SENAD KARAVDIĆ

Molim?

PREDSJEDAVAJUĆI

Sjednice Skupštine Kantona su javne, prema tome ...

SENAD KARAVDIĆ

Ali, dobro, javno je prisustvovanje, ali nije javno snimanje i emitovanje na nekim ...
PREDSJEDAVAJUĆI

Televizija “Smart” i Televizija “Federacije” i Televizija “Zenica” ...

SENAD KARAVDIĆ

... na nekim skupovima, itd. Uzmite bilo ko želi materijal ovaj koji bude zvaničan sa ove Skupštine, a privatne neke kolekcije snimanja, nemojte, molim vas, pokazivati na internet.
PREDSJEDAVAJUĆI

I mi smo javne ličnosti i nemamo pravo da izbjegavamo snimanje, ni govorno ni vizuelno. Izvolite kolega Plančiću, je li replika? Pošto je rekao predsjednik Kluba sa veliko R replika, vjerovatno će malo i duže trajati.
IBRAHIM PLANČIĆ

S obzirom da ... da evo gospodin Jupić pokušava nas u za ... zastupnike Stranke demokratske akcije, nas deset, da uvjeri na ovaj način, ovakvim tonom, da mi podržimo njegovu Inicijativu. Dakle, očigledno da kolega, onaj, ne sluša ili neće da čuje ono što mi pričamo, a onda kaže da nije dovoljno čuo razloga. Mi smo jasno i precizno i uvijek kažemo razloge zašto nešto podržavamo ili ne podržavamo. To što Vi nećete da slušate, dakle, ono što mi pričamo ili što to ne percipirate onako kako mi to iznosimo, to je Vaš problem. Odnosno, naravno, mi dozvoljavamo i to je Vaše pravo, dakle, ali nemojte, dakle, nama držati lekciju o tome da nismo iznijeli dovoljno argumenata. Dakle, građani su ti koji će cijeniti ko je iznio više argumenata, dakle, za ... za određenu stvar da se podrži ili ne podrži. Jasno smo rekli ne prihvatamo ovakva zakonska rješenja pretočena, dakle, Vaša Inicijativa u ovakva zakonska rješenja jer smatramo da će ovo izazvati puno zloupotreba na terenu. Dakle, to smo rekli još na samoj Inicijativi i danas evo stojimo na tome mada smo dobili uvjeravanja od predsjednika obrađivača, dakle, od pripreme ovog ... ovog Zakona da ... da ... da su oni uvažili naše primjedbe, itd. Mi smo to jasno rekli i jasno smo rekli s obzirom da se radi o Nacrtu do ... do ... do ... šta je, dakle, po nama, prihvatljivo i u ovom momentu dokle treba da ide. Takođe smo rekli i evo iz istupa svih zak ... zastupnika da mi smatramo da ova rješenja će učiniti naše škole neefikasnim. Nemam termina kojim se, dakle, mogu ... mogu izraziti sad. Ako zabranimo direktorima, pomoćnicima direk ... direktora političko djelovanje, obraćanje stvari da budu ... dakle, u toku sa aktuelnim dešavanjima, mi smatramo, dakle, da ... da oni neće tamo ništa ni raditi, neće delegirati probleme iz škola, dakle, nama predsjednicima političkih partija i, dakle, to će dovesti do ... do znatno lošijeg rada i ... i ... i, onaj, stanja u osnovnim školama. I ono što smo rekli, mi smatramo da nema osnove da, dakle, nema potrebe za ovim zakonom jer je u zakonu i jednom i drugom već rečeno da je zabranjeno političko djelovanje u školama. To se odnosi na direktore i na nastavnike i na učenike i sve druge koji rade tamo kao administracija. Dakle, iznijeli smo dosta argumenata što opredjeljuje naš stav. To što Vi nećete da slušate ili nećete da prihvatite, to je Vaš problem. Zahvaljujem.
PREDSJEDAVAJUĆI

Hvala. Ovako, molim Vas, kolega Karavdiću, ja se Vama izvinjavam. Sad sam dobio informaciju, dakle, da snimanje vrši sekretar Kluba Saveza za bolju budućnost, gospodin Taib Bajramović. Ja ne znam kol’ko je to uredu ili kol’ko nije uredu. Mi svi možemo snimati mobilnim šta ko govori, šta ne govori. Ja nisam upozoravao da se ... nisam uvodio kao predsjedavajući restrikcije na to, itd. Ja mogu samo da vjerujem da se to sve radi u najboljoj namjeri. Prema tome, izvolite.
SENAD KARAVDIĆ

Mislim da Vi kao u ulozi predsjedavajućeg morate zaštititi dignitet poslanika ovdje. Ja imam pravo na zaštitu. Moram znati ko je gospodin i za koje potrebe ovo snima, ukoliko nema Vašu dozvolu da me snima za govornicom. Hoće l’ to biti emitovano na skupu nekom, rekli ste sekretar SBB-a, nisam to znao, kao što se emituje drugi inserti od drugih političara. Ja sebe ne smatram u te neke političare, zastupnik sam, ali ne želim da me se upotrebljava snimak sa ove govornice u druge svrhe, osim materijal koji snima zvanična kuća koja ima odobrenje za to. 

PREDSJEDAVAJUĆI

Hvala. Ja nisam stvarno u stanju, nisam ni u obavezi ... u obavezi sam da budem informisan i utvrđujemo kao Kolegij spisak gostiju, u okviru toga svih onih činilaca koji mogu da uđu ovdje da prate sjednicu, bilo kao poslanici koji su zakonodavno tijelo, bilo kao gosti koji dolaze ispred nevladinog sektora, udruženja građana, bilo onih koji snimaju sjednicu. Prema tome, ja ovdje nikome ne mogu zabraniti da me blicne mobitelom, da na Youtube-u kaže neku možda i glupost koju sam rekao itd.,.... a to govorim lično za sebe. Je li govorimo o ovome, kolega Plančiću? O zaštiti, ovaj, digniteta poslanika, ja se slažem. Međutim, svako od nas mora prije svega da vodi računa o svojoj zaštiti kad je u pitanju ... 
IBRAHIM PLANČIĆ

Ja bih Vas molio ispred Kluba zastupnika SDA u Skupštini s obzirom na ovaj momenat i, dakle, vezano za prestojeće glasanje, tražim pauzu od 10 minuta.
PREDSJEDAVAJUĆI

10 ... ima još diskusija, pa ćemo onda, dobro. Kolega Jupiću, Vi ste se javili, pa kolega Kaze. Kolega Zaim Imamović Kaze. 
ADNAN JUPIĆ

Ja ću vrlo kratko, gospodinu Plančiću replika na repliku njegovu. Gospodin Plančić je upravo uradio sa ove govornice ono što je meni fakturisao, a ja nekom držim predavanje da ja nekog upozoravam, da neko ne sluša. Gospodine Plančiću, ja Vas apsolutno razumijem, imate pravo na svoje mišljenje, mi pripadamo različitim političkim opcijama i različitosti među nama se moraju poštovati. Možda Vi niste  zadovoljni argumentacijom koju ste Vi iznijeli i razlozima koji su nas nagnali  na  ovu inicijativu, ja to poštujem i razumijem, isto tako morate ostaviti meni pravo da ja budem nezadovoljan Vašom argumentacijom i  diskusijom i reći da je  meni nedovoljno, i apsolutno čisto. Imate  svoj karton, glasaćete, donijećete  odluku i gotovo, završeno. Mislim, nemate potebe  da se ovdje sada ubjeđujete mene da sam ja  u pravu ili ja vas.  Mi da isto mislimo vjerovatno bi bili u istoj političkoj opciji, na isti način bi razmišljali, činjenica  je da nismo ostaje pravo da jedan drugog saslušamo i da kažemo Vi niste zadovoljni sa onim što sam ja  i gospodin Begić kroz  inicijativu pokren'o. Ja nisam zadovoljan kontra argumentacijom,  daćemo na glasanje i to je to, hvala. 

PREDSJEDAVAJUĆI

Hvala, izvolite kolega Zaim Imamović Kaze, pa ćemo onda  dati pauzu na zahtjev predsjednika  Kluba...

ZAIM IMAMOVIĆ

Gospodine predsjedavajući, ma ovo već dva i po sata govorimo jedno te isto gospodo direktori,  pomoćnici  direktora, koja vlast pobijedi u oktobru oni će odma doći, ako SDA  imadne  20 mandata svi će oni doći  u SDA,   to je 100%   to je takva pozicija ko da biramo predsjednika države.  Pa gospodo u Americi vi znate,  kada  pobjedi  Obama ili kada pobijedi tamo republikanska stranka oni  portira  mijenjaju i kuhare i sve promijene  pa  šta je to ko pobijedi, on  će  imati ovo je samo kozmetika.  Direktori, to znači isto kad autolakirer  prefarba auto pa uzme  onaj bezbojni lak  on je  premazan, a nije premazan.   Direktori se samo bore za sebe i to ću otvoreno reći u lice,  imate  direktore 5-6 mandata  su već direktori nezamjenjivi.  Čim pobijedi neka vlast, oni odma dolaze i traže da budu direktori.  Hvala lijepo. 

PREDSJEDAVAJUĆI

Hvala  i  hajmo izbjeći ovu zamku i vratiti se tačci dnevnog reda, koleginice izvolite...replika... izvinjavam se jeste li vi htjeli repliku??? A niste  Vi, dobro pa onda izvolite,  izvolite  ako ima kolega  Imamoviću sjedite tu... 

EMINA  HUSEINSPAHIĆ

Pa i diskusija i replika, mislim postaje mi zaista smiješno, ono kolega  Plančiću, Vi ste stvarno iznosili  argumentaciju koju ni ja ovaj, niti razumijem, niti mogu pojmiti, niti podržavam. Ali to je moje pravo, kao što je Vaše  pravo da iznesete, ovaj stav Kluba ili Vašu argumentaciju, međutim šta ja želim da istaknem,  mi smo ovdje za govornicom imali predstavnike  sindikata osnovnog i srednjeg obrazovanja.  I njihovo mišljenje u potpunosti   je zanemareno. Ja  želim radi javnosti  da istaknem da ako su ljudi bili, došli i izjasnili se da su apsolutno, za ovu inicijativu,  da je podržavaju, to su ljudi koji dolaze  iz procesa.... predstavnici, sa izbornim legitimitetom. Dakle,  Vi namećete svoje stavove i to je Vaše pravo ali ja radi javnosti želim da naglasim da su upravo u svojim obraćanjima  predstavnici  sindikata podržali i ovu inicijativu  i Nacrt Zakona i konkretno  odredbu u formulaciji kakva jeste  ublažena  i amortizovana,  toliko.

PREDSJEDAVAJUĆI

Dobro, hvala koleginici Huseinspahić, poslanik Jasmin Imamović,  takođe replika izvolite. 

JASMIN IMAMOVIĆ

Dobro, evo trebao bi replicirati kolegi Kazetu ali je izašao ali evo složio bi se u  dvije konstatacije  njihove  i  zahvalio bi mu se što kao nezavisni zastupnik trebali  bi mu više vjerovati s obzirom da je nezavisni, ni iz jednog ili drugog tabora...na procjeni da će SDA u oktobru imati 20 mandata  i da će ovi koji mjenjaju dresove  vjerovatno doći i željeti doći u našu političku partiju, mada i ja ne  volim te ljude  koji  mjenjaju dresove.  Ovdje je u Klubu SDA su većina  dakle, svi  ljudi su otkako su učlanili se u jednu političku partiju, su tu do kraja i tu će ostati i po  tome smo mi drugačiji od drugih,  a sigurno nećemo nestati i dakle,  ono što mene samo interesuje u budućem periodu kakve će biti dalje inicijativa kada je u pitanju političko dakle, uključivanje   itd,  jer vjerovatno ćemo u budućem periodu i sportistima zabraniti da se bave  političkim djelovanjem,  o tome  ćemo vjerovatno i u budućem periodu ali ove diskusije  mi sve  govore da ovdje  se ne razmišlja o dobrobiti  građana Zeničko-dobojskog kantona, već da se na neki način želi promovisati svoja politička  partija. Mi najmanje pričamo o stanju u obrazovanju, najmanje pričamo o ulaganju... kapitalnom ulaganju u obrazovanje osnovnim i srednjim školama, u visoko obrazovanje i uvijek se bavimo kadrovskim politikom i zbog toga su građani često upravu i uglavnom upravu kada govore da političari samo pričaju o foteljama, foteljama i foteljama, hvala. 

PREDSJEDAVAJUĆI

Dajem pauzu do 15 i 30 na zahtjev predsjednika Kluba SDA. 

PAUZA

PREDSJEDAVAJUĆI

Obzirom da je Klub poslanika tražio pauzu od 10 minuta, zamoliću predsjednika Kluba da saopšti stav poslanicima.

IBRAHIM PLANČIĆ

Zahvaljujem gospodine Radišiću, evo u pauzi mi smo održali sastanak Kluba zastupnika  i naravno ostajemo pri stavu da ćemo biti suzdržani i oko ovoga  Nacrta Zakona.  Dakle, isto tako dali smo primjedbu, dakle, nama je prihvatljivo...u prijedlogu Zakona bi nam bilo prihvatljivo za prvi korak da se pomoćnicima direktora i direktorima   ograniči dakle pravo da im se zabrani da budu članovi izvršnih organa političkih stranaka i da o tome  razmisli priređivač ovog zakona i dakle  vezano za ovu situaciju sa snimanjem mi  predlažemo da danas niko privatno dalje ne snima sjednicu  Skupštine osim predstavnika medija. Da na idućoj sjednici Kolegija   dakle,  Kolegij zauzme zvaničan stav u vezi sa ovakvim snimanjima, zahvaljujem. 

PREDSJEDAVAJUĆI

Hvala Vam puno ja bi onda  priveo ovu raspravu kraju i ako dozvoljavate predložio slijedeći: 

